Dt metri e mezzu di poesia

Vulissi scriviri ‘na poesia
a la me zzita, ma ‘un sacciu
soccu cci’ha scriviri.

Cci vulissi diri ca senza idda

nun pozzu stari ...

ma no scritta accussi,

ma cu paroli duci,

comu sannu scriviri li pueti,

quantu la facissi ‘nnamurari chiossa.

Ceci vulissi scriviri

ca la vogliu troppu bbeni,
tantu pi fari ‘na stima:

quantu ... di cca a la stazzioni.

Ceci scrivissi ca la vulissi vasari,
ca vulissi passari macari

na notti cu idda, anchi fora,
mentri la luna nni talia.

Oppuru nintra, assittati,

a la dritta, nni lu divanu, curcati,
‘nzumma come d’agghe,
I’importanti ca fussi cu idda

pi strincila forti-forti a lu me cori.

Biniditti ddi pueti ca ddi poesii
parinu scrittti cu zzuccaru e meli.

Accussi vulissi scriviri,

pi diricci ca idda pi mia

¢ comu ... cumu ... ‘na Madonna ... ‘un mi pari
tantu giustu ‘sta parola.

Ah! Si fussi pueta!

Cci scrivissi ‘na poesia longa-longa,
duci-duci e ‘nzuccarata,

ma cci pozzu scriviri sulu:

“Ti vogliu bbeni”.

Ma ‘stu “Ti vogliu bbeni”,
si cci lu scrivu centu voti,
idda capisci

ca la vogliu bbeni chiossa.

Si po misura “Ti vogliu bbeni”
cu lu metru ... sinn’adduna

ca la vogliu bbeni

du metri e mezzu precisi.

